
Dövlətimizin başçısı daha sonra 
işğaldan azad edilən ərazilərimizdəki 
şəhər və kəndlərin videogörüntülərinin 
Azərbaycan ictimaiyyətinə təqdim edildi-
yini və həmin kadrlardan vəhşi düşmənin 
yaşayış məntəqələrimizi necə dağıtdığı-
nın, viranə qoyduğunun şahidi olduğunu 
vurğulayıb. Bildirib ki, həmin yerlərdə 
bir salamat bina belə qalmayıb, bütün 
evlər, inzibati-sosial obyektlər, tarixi-di-
ni abidələr mənfur düşmən tərəfindən 
dağıdılıb. 

Azərbaycan Prezidenti müşavirədə 
qeyd edib ki, işğal edilən torpaqlardakı 
acı mənzərə – dağıntılar, xarabalıqlar 

erməni vandalizmindən xəbər verir. 
Ermənistan dövləti bu cinayətlərə görə 
məsuliyyət daşıyır və cavab verəcəkdir.

Ali Baş Komandanın bildirdiyi kimi, 
ermənilər otuz il ərzində torpaqları-
mızı işğal alında saxlayaraq, istismar 
ediblər, təbii resurslarımızı oğurlayıb-
lar, kəndlərimizi, şəhərlərimizi dağı-
dıblar. Bu, qarşımızdakı düşmənin 
vəhşiliyindən, barbarlığından, vandal 
xislətindən xəbər verir. Yağıdan azad 
edilən ərazilərimizdə dağıdılmayan 
bir bina, bir infrastruktur belə qalma-
yıb. Hər yer xarabalığa çevrilib, tarixi 
abidələrimiz, məscidlərimiz, qəbirlərimiz 
dağıdılıb, təhqir edilib.

Burada bir məqamı xatırlatmaq 
istərdik. Azərbaycan Ordusu tərəfindən 
həyata keçirilən uğurlu əks-hücum 
əməliyyatları nəticəsində həm canlı 
qüvvə, həm də texnika baxımından bö-
yük itkilər verən işğalçı geri çəkildikdən, 
döyüş mövqelərini qoyub qaçdıqdan 
sonra təxribatlarından əl çəkmir, mülki 
vətəndaşlarımızı atəşə tutur, infrastruktu-
rumuzu dağıtmaqla qeyri-insani xislətini, 
beynəlxalq hüquqa, ali bəşəri dəyərlərə 
zərrə qədər də olsun hörmət etmədiyini 
bir daha təsdiqləyir. 

Prezident İlham Əliyev çıxışlarında 
dönə-dönə vurğuladığı kimi, erməni 
vəhşiliyinin, barbarlığının izləri qalan 
azad torpaqlarımıza tezliklə Böyük 
Qayıdış başlayacaq – məcburi köçkülər 
doğma yurd-yuvalarına qayıdacaq, 
o yerlərdə geniş abadlıq-quruculuq 
tədbirləri həyata keçiriləcək. Bunun bariz 
ifadəsini Cocuq Mərcanlının timsalında 
gördük. Dövlətimizin başçısının qeyd 
etdiyi kimi: “Bu gün işğalçılardan azad 
edilmiş bütün torpaqlara Azərbaycan 
vətəndaşları qayıdacaqlar. O torpaqlar-
da yaşayacaqlar, sülh, əmin-amanlıq 
şəraitində yenə də qurub-yaradacaq-
lar. Necə ki, vaxtilə bizim işğal edilmiş 
bütün torpaqlarımızda Azərbaycan 
xalqının mədəni irsi yaradılıbdır. Amma 
mənfur düşmən bu irsi məhv etmək 
istəyirdi, bizim məscidlərimizi dağıdır-
dı. Biz Çocuq Mərcanlı kəndində Şuşa 
məscidinin bənzərini inşa edəndə və 
onun açılışında demişdim ki, məscidlərin 
binalarını onlar dağıda bilərlər, amma 
bu məscidləri biz öz qəlbimizdə yaşa-
dırıq və gün gələcək bizim dağıdılmış 
bütün məscidlərimiz bərpa ediləcəkdir, 
bütün şəhərlərimiz, kəndlərimiz bərpa 
ediləcəkdir. Biz Böyük Qayıdış as-
tanasındayıq və Azərbaycan dövləti 

əlindən gələni edəcək ki, Azərbaycan 
vətəndaşları işğal olunmuş və azad edil-
miş torpaqlara qayıdaraq rahat yaşasın-
lar, əmin-amanlıq şəraitində yaşasınlar 
və bu torpaqlarda həyat canlanacaqdır”.

Prezident, Ali Baş Komandan İlham 
Əliyev müşavirədə işğaldan azad edilən 
bütün bölgələrdə təftiş işlərinin aparıl-
ması, bütün dağıntıların qeydə alınma-
sı, aktlar tərtib edilməsi, Azərbaycan 
vətəndaşlarının dağıdılan əmlakının 
uçotunun hazırlanması ilə bağlı müvafiq 
tapşırıq verdiyini və bu hərbi cinayətlərə 

görə Ermənistan dövlətinin mütləq cavab 
verəcəyini diqqətə çatdırıb. Həmçinin 
belə bir acı mənzərənin Azərbaycanın 
hansı vəhşilərlə üz-üzə dayandığının 
göstəricisi olduğunu xatırladıb. Qeyd 
edib ki, müharibədə Azərbaycan əsgəri 
və zabiti ancaq döyüş meydanında 
düşmənə dərs verib, işğalçını yerinə 
oturdub, onu torpaqlarımızdan qo-
vub: “Biz qan tökürük, şəhidlər veririk, 
hərbçilər, eyni zamanda, mülki şəxslər 
şəhid olur. Ermənistan döyüş meydanın-
da bizim qarşımızda duruş gətirə bilmir 
və yenə də hər zaman olduğu kimi, öz 
çirkin əməllərini yaşayış məntəqələrimizi, 
mülki əhalinin yaşadıqları yerləri atəşə 
tutur. Bu namərd atəş nəticəsində 60-
dan çox mülki şəxs həlak olub, 300-ə ya-
xın mülki şəxs yaralanıb. İki gün bundan 
əvvəl Milli Qəhrəman Şükür Həmidov 
qəhrəmancasına həlak olub. Şükür 
Həmidov 2016-cı ilin Aprel döyüşlərində 
qəhrəmanlıq göstərmişdir. Mənim 
tərəfimdən ona Milli Qəhrəman fəxri adı 
verilmişdir və Milli Qəhrəman ulduzunu 
şəxsən ona təqdim etmişdim”.

Dövlətimizin başçısı müşavirədə 
sentyabrın 27-dən indiyədək cəbhədə 
baş verənlərin Ermənistan işğalçı-
larının torpaqlarımızdan öz xoşu ilə 

çıxmaq fikrində olmadıqlarını bir daha 
göstərdiyini, düşmən ölkənin ötən 30 
il ərzində əsas məqsədinin, sadəcə 
olaraq, vaxt udmaq, danışıqlarda 
imitasiya aparmaq və status-kvonu 
əbədiləşdirmək olduğunu vurğula-
yıb. Azərbaycan Prezidenti, eyni za-
manda, beynəlxalq vasitəçilərin də 
işğalçı dövlətə lazımi təzyiq göstərə 
bilmədiklərini, yaxud da bunu etmək 
istəmədiklərini təəssüflə xatırladıb: “Əks 
təqdirdə, BMT Təhlükəsizlik Şurasının 
4 qətnaməsi kağız üzərində qalmazdı. 

Onu da bildirməliyəm ki, bir neçə gün 
bundan əvvəl həmsədr ölkələr tərəfindən 
BMT Təhlükəsizlik Şurasının iclası ke-
çirilmişdir. İclasda bizi qane etməyən və 
1993-cü ildə qəbul edilmiş qətnamələr 
üzərindən faktiki olaraq xətt çəkmək 
mənası daşıyan sənəd irəli sürülmüş-
dür. Biz buna qəti şəkildə etiraz etdik. 
Bu, ədalətsizliyin növbəti təzahürüdür, 
ikili standartların növbəti təzahürüdür. 
1993-cü ildə qəbul edilmiş qətnamələr 
Azərbaycanın ərazi bütövlüyü haqqında 
açıq-aydın mövqe bildirir. 1993-cü ildə 
qəbul edilmiş qətnamələr tələb edir ki, 
erməni silahlı qüvvələri işğal edilmiş 
torpaqlardan tam, dərhal və qeyd-şərtsiz 
çıxarılsın. Bu günlərdə təqdim edilən 
layihədə bu müddəalar yoxdur. Bir sözlə, 
bu addım Azərbaycana qarşı növbəti 
təxribat kimi qiymətləndirilir”. 

Prezident, Ali Baş Komandan İlham 
Əliyev sözünə davam edərək həmin vaxt 
Təhlükəsizlik Şurasına üzv ölkələrin bir 
neçəsi onlara böyük dövlətlər tərəfindən 
təzyiqlər göstərilməsinə baxmayaraq, 
bu haqsızlığa etiraz etdiklərini diqqətə 
çatdırıb. Dövlətimizin başçısı çıxışında 
həmin dövlətlərin Azərbaycanın hazırda 
sədrlik etdiyi Qoşulmama Hərəkatına 
üzv ölkələr olduğunu, Azərbaycana 

onlar tərəfindən göstərilən bu dəstəyi 
çox yüksək qiymətləndirdiyini xüsusi 
vurğulayaraq deyib: “Bu onu göstərir 
ki, Qoşulmama Hərəkatı çərçivəsində 
yüksək səviyyəli həmrəylik var. Bir sözlə, 
bu siyasi addım iflasa uğradı, heç bir 
sənəd qəbul edilmədi və hesab edirəm 
ki, bu, bizim növbəti siyasi qələbəmizdir. 
Necə ki, döyüş meydanında biz qələbə 
qazanırıq, siyasi müstəvidə də qələbə 
qazanırıq. Düşməni necə ki, döyüş 
meydanından qovuruq, düşmənin hava-
darlarının təxribat xarakterli addımlarına 
da lazımi cavab veririk. Azərbaycan tək 
deyil, beynəlxalq birlik tərəfindən ərazi 
bütövlüyümüz tanınır, biz beynəlxalq 
hüquq normaları çərçivəsində fəaliyyət 
göstəririk...”.

Müşavirədə ötən müddət ərzində 
Ermənistan tərəfindən Azərbaycan 
qarşı dəfələrlə təxribatlar törədildiyi, 
işğalçı ölkənin ərazisindən hərbi 
mövqelərimizin, yaşayış yerlərimizin, 
o cümlədən Gəncə şəhərinin atəşə 
tutulduğu, nəticədə günahsız insanların 
həlak olduqları, amma beynəlxalq birli-
yin, eləcə də vasitəçilərin buna səssiz 
qalmaları təəssüflə vurğulanıb. Daha 
sonra həmin qüvvələrin əsas məqsədinin 
Ermənistanı öz cinayətləri üzündən düş-
düyü müharibə məğlubiyyətindən xilas 
etmək olduğu qeyd edilib. 

Azərbaycan Prezidenti işğalçı ölkənin 
hazırda üzləşdiyi acınacaqlı durumdan 
xilasının ancaq bir yolu olduğunu da 
diqqətə çatdırıb: “Ermənistan öz xoşu 
ilə bizim torpaqlarımızdan çıxmalıdır, 
rədd olmalıdır. Bunu beynəlxalq hüquq 
tələb edir. Ancaq onlara təsir göstərilmir, 
təzyiq göstərilmir, əksinə, bizə təsir və 
təzyiq cəhdləri müşahidə olunur. Əlbəttə 
ki, heç kim bizə təsir edə bilməz, bizim 
iradəmizə heç kim təsir edə bilməz. 
Sadəcə olaraq, bizim hərbçilərimiz 
və vətəndaşlarımız bilsinlər ki, həm 
cəbhədə, həm siyasi arenada çox ciddi 
mübarizə gedir, çox ciddi mübarizə ge-
dir. Biz döyüş meydanında qan tökürük, 
bu qəhrəmanlarımızın canı-qanı baha-
sına torpaqlarımızı işğalçılardan azad 
edirik, eyni zamanda, siyasi səhnədə də 
müqavimət göstəririk, mərdlik göstəririk, 
öz mövqeyimizi müdafiə edirik”.

Müşavirədə Azərbaycan xalqının 
səbrinin tükəndiyi, 28 il bundan əvvəl 
yaradılan Minsk qrupunun verdiyi 
vədə baxmayaraq, işğalçıya təzyiq 
göstərmədiyi, nəticədə Ermənistanın 
azğınlaşdlğı, indinin özündə belə bu 
ölkəyə müftə, pulsuz ən müasir silahlar 
göndərildiyi, Azərbaycanın haqq savaşı-
nı təkbaşına apardığı, ordumuzun böyük 
rəşadət, peşəkarlıq göstərdiyi vurğula-
nıb. Həmçinin Azərbaycanın öz ərazi 
bütövlüyünü bərpa edəcəyinə əminlik 
ifadə olunub. 

Vaqif BAYRAMOV, 
“Xalq qəzeti”

Biz haqlıyıq, biz zəfər çalacağıq!

Heç bir qüvvə Azərbaycan xalqını 
haqq yolundan döndərə bilməz 

P rezident, Ali Baş Komandan İlham Əliyevin rəhbərliyi ilə Müdafiə Nazirliyinin Mərkəzi Komanda 
Məntəqəsində keçirilən operativ müşavirədə dövlətimizin başçısı çıxışında bir aya yaxın davam 
edən müharibədə ordumuzun mühüm uğurlar əldə etdiyini, hər gün cəbhədən xoş xəbərlər gəldiyini 
bildirib. Ölkə rəhbəri, eyni zamanda, gün ərzində müntəzəm olaraq döyüş bölgələrində aparılan 

əməliyyatlar haqqında məlumat aldığını və bununla əlaqədar müvafiq göstərişlər verdiyini diqqətə çatdırıb: 
“Demək olar ki, hər saat müxtəlif bölgələrdə baş verən hadisələrlə bağlı məlumat daxil olur, həm Müdafiə 
Nazirliyi və digər qurumlar məni məlumatlandırırlar. Hər gün operativ müşavirələr keçirilir. Bir sözlə, vəziyyət 
tam nəzarət altındadır. İşğal olunmuş torpaqlarımızın bir hissəsi bu müddət ərzində işğalçılardan azad edi-
libdir, 100-dən çox yaşayış məntəqəsi - şəhərlər, kəndlər işğalçılardan azad edilibdir. Azad edilmiş şəhər və 
kəndlərimizdə artıq Azərbaycan bayrağı ucaldılıbdır”. 

Ermənistan törətdiyi bütün 
cinayətlərə görə cavab verməlidir 

– Azərbaycan Ordusu cəbhədə azğın 
düşmənə dərs verməkdə davam edir. Ali Baş 
Komandanımız qazanılmış qələbələr barədə 
Azərbaycan ictimaiyyətini məlumatlandırır. 
Prezident İlham Əliyev həm də mütəmadi 
olaraq ordu rəhbərliyi ilə görüşlər keçirir, 
məsləhətləşmələr aparır, nəticədə qələbəmizi 
təmin edəcək qərarlar verilir. Oktyabrın 
25-də Ali Baş Komandan İlham Əliyevin 
rəhbərliyi ilə nöbbəti dəfə Müdafiə Nazir-
liyinin mərkəzi komanda məntəqəsində 
nazirliyin rəhbər heyəti və cəbhə bölgəsində 
yerləşən birlik komandirlərinin iştirakı ilə 
operativ müşavirə keçirildi. Dövlət baş-
çısı ordumuzun uğurları haqqında geniş 
məlumat verdi, eyni zamanda, bildirdi ki, 
vəhşi düşmən bizim şəhər və kəndlərimizi 
viran qoyub, bütün inzibati binalar, evlər, 
sosial obyektlər, tarixi-dini abidələrimiz da-
ğıdılıb. Prezident İlham Əliyev onu da əlavə 
etdi ki, “işğal edilmiş torpaqlar və dağıntılar 
erməni vandalizminin canlı şahidləridir. 
Ermənistan dövləti bu cinayətlərə görə 
məsuliyyət daşıyır və cavab verəcəkdir”. 

Zənnimcə, Prezidentin bu dağıdıl-
mış binalar və infrastrukturlarla bağlı 
Ermənistandan hesab sorulacağı ilə 
bağlı dedikləri Azərbaycan ictimaiyyətinin 
ürəyindən xəbər verdi. Çünki azad olunmuş 
kəndlərin, şəhərlərin videogörüntülərinə 
baxanda adam dəhşətə gəlir. İnanmaq 
olmur ki, bu dağıntıları XXI əsrin insanla-
rı törədiblər. Bu, əsl orta əsr vəhşiliyidir. 
Ona görə də müasir düşüncə bu cür əməl 
sahiblərinin cəzalandırılmasını tələb edir. 
Prezident haqlı olaraq tapşırıq verib ki, 
işğaldan azad edilmiş bütün bölgələrdə 
təftiş işləri aparılsın, bütün dağıntılar qeydə 
alınsın, vətəndaşlarımızın dağıdılmış əmlakı 
uçota alınsın və əlbəttə ki, Ermənistan 
dövləti bu hərbi cinayətlərə görə cavab 
verəcəkdir. Dövlət başçısının sözlərinə görə, 
Azərbaycanın hansı vəhşilərlə üz-üzə qaldı-
ğını bütün dünya gördü. 

Hazırda bu vəhşiliklərin cavabını 
Azərbaycan Ordusu döyüş meydanında 
cəsarətlə verir. Düşmənə tarixi bir dərs veri-
lir. Prezidentin qeyd etdiyi kimi, Ermənistan 
döyüş meydanında bizim qarşımızda 

duruş gətirə bilmir və yenə də hər zaman 
olduğu kimi, öz çirkin əməllərini yaşayış 
məntəqələrimizi, mülki əhalinin yaşadığı 
yerləri atəşə tutmaqla həyata keçirir. Bu atəş 
nəticəsində 60-dan çox mülki şəxs həlak 
olub, 300-ə yaxın dinc insan yaralanıb. 

Təəssüf ki, ATƏT-in Minsk qrupu, 
beynəlxalq ictimaiyyət son 30 il ərzində 
Ermənistanın bu çirkin əməllərinin qarşı-
sını almayıb. Əksinə, ona dəstək verilib. 
Acınacaqlıdır ki, həmin dəstək bu gün də 
davam edir. Prezident İlham Əliyev bu 
yaxınlarda BMT TŞ-də keçirilmiş Dağlıq 
Qarabağ münaqişəsi ilə bağlı xüsusi iclasda 
yenidən işğalçı ölkənin müdafiə olunduğu-
nu qeyd edib. Həmsədr ölkələr tərəfindən 
Azərbaycanın maraqlarına zidd olan, 1993-cü 
ildə qəbul edilmiş 4 qətnamə üzərindən 
faktiki olaraq xətt çəkmək mənası daşı-
yan sənəd irəli sürülüb. Azərbaycan lideri 
deyib: “Biz buna qəti şəkildə etiraz etdik. 
Bu, ədalətsizliyin növbəti təzahürüdür, ikili 
standartların növbəti təzahürüdür. 1993-cü 
ildə qəbul edilmiş qətnamələr Azərbaycanın 
ərazi bütövlüyü haqqında açıq-aydın 
mövqe bildirir. 1993-cü ildə qəbul edilmiş 
qətnamələr tələb edir ki, erməni silahlı 
qüvvələri işğal edilmiş torpaqlardan tam, 
dərhal və qeyd-şərtsiz çıxarılsın. Bu günlərdə 
təqdim edilən layihədə bu müddəalar yox-
dur… Təhlükəsizlik Şurasına üzv ölkələrin 
bir neçəsi buna etiraz etmişdir… Bu ölkələr 
Azərbaycanın hazırda sədrlik etdiyi Qoşul-
mama Hərəkatına üzv ölkələrdir…Bir sözlə, 
bu siyasi addım iflasa uğradı, heç bir sənəd 
qəbul edilmədi və hesab edirəm ki, bu, bizim 
növbəti siyasi qələbəmizdir”.

Söhbəti yazdı:
Paşa ƏMİRCANOV,

“Xalq qəzeti”

Müzəffər Azərbaycan Ordusunun sentyabrın 27-dən 
başladığı əks-hücum əməliyyatlarının gedişində böyük uğurlar 
qazanılıb. Cəbhənin bu və ya digər istiqamətlərindən hər 
gün qələbə xəbərləri gəlməkdədir. Artıq 100-dən çox yaşayış 
məntəqəsi – şəhərlər, kəndlər işğalçılardan azad edilib. Azad 
edilmiş şəhər və kəndlərimizdə artıq Azərbaycan bayrağı 

ucaldılıb. Bu günlərdə Azərbaycan Ordusu Zəngilan, Cəbrayıl, Qubadlı 
rayonlarının bir neçə kəndini və Qubadlı şəhərini də işğalçılardan azad edib. 
Bu barədə Azərbaycan Prezidenti, Silahlı Qüvvələrin Ali Baş Komandanı İlham 
Əliyev özünün rəsmi Twitter səhifəsində bəyan edib.

Bu barədə həmsöhbətim, Soydaş İctimai Birliyinin sədri Kamran Ramazanlı 
bildirdi:

Azərbaycan Ordusu dinc əhaliyə atəş açmır

– Nəhayət ki, 30 il sonra erməni işğalçı-
ları ilə mübarizəyə qalxan Azərbaycan xalqı, 
sanki, yenidən doğuldu. İstər çiçəklənən 
respublikanın idarə edilməsində, istər ordu 
quruculuğunda, istərsə də mənəvi, milli 
birliyin formalaşmasında qazanılan uğur-
lar illərdən bəri çürük təfəkkürlərdə kök 
salmış “düşmənin güclü himayədarı var” 
düşüncəsini tamamilə darmadağın etdi.

Ulu öndərimiz – dünya şöhrətli siyasətçi 
və xalqımızın xilaskarı Heydər Əliyevin 
illərdən bəri davam edən uzun tarixi dövrü 
çevrələyən mükəmməl siyasətinin uğurlu 

davamı düşmənə qarşı mübarizədə üstünlü-
yümüzü təmin edib. Hələ gənc yaşlarından 
ulu öndərin həyat və mübarizə məktəbindən 
dərs alıb mətinləşmiş dövlət başçısı İlham 
Əliyev bu gün xalqın sevib-dəstəklədiyi 
sərkərdə kimi Qarabağ savaşımızın 
önündədir. İndi Ali Baş Komandanın arxa-
sınca gedən Azərbaycan xalqı müqəddəs və 
tarixi torpaqlarımızın işğalına son qoyur!

Ali Baş Komandan doğma xalqı-
nın müqəddəs müharibəsində uğurların 
təminatçısı olmaqla yanaşı, davakar nazirin 
girovuna çevrilmiş dinc ermənilərə qarşı 

da bəşəri bir humanistlik nümayiş etdirir. 
Ermənistan rəhbərliyinin cəbhədə uduz-
duqca Azərbaycanın müharibə getməyən 
bölgələrinə raketlər atmasının qarşılı-
ğında Azərbaycan rəhbəri xalqımızın 
alicənablığını və insanpərvərliyini bütün 
dünyaya sübut etdi: biz ermənilər kimi dinc 
əhaliyə atəş açmırıq, yalnız hərbi təhlükə 
törədən hədəfi zərərsizləşdiririk. 

Döyüşlərdə düşmənin əsir alınmış zabit 
və əsgərinə qarşı davranışda da xalqımı-
zın yüksək humanizm göstərməsi bizim 
haqq səsimizi eşitmək istəməyənlərin kar 
qulaqlarına ən ağır sillə kimi dəyir, onları 
qəflət yuxusundan ayıldır. Bütün bunlar Ali 
Baş Komandanın iradəsi ilə müharibənin 
Azərbaycan tərəfdən sivil normalarla aparıl-
dığını sübut edir.

Qədim dövrdən üzü bəri türk qadı-
nı öz əri ilə çiyin-çiyinə ağır zəhmətlərə 
qatlaşıb, cıdır meydanında at çapıb, qılınc 
oynadıb və düşmənə qarşı vuruşub. Bu gün 
də belədir, ölkənin birinci xanımı, Birinci 
vitse-prezident Mehriban xanım Əliyeva 
da dövlət idarəçiliyində olduğu kimi, 
xalqımızın haqq savaşında da bu ənənələrə 
sadiqliyini nümayiş etdirir. Onun yaralılarla 
görüşdə gizlin olsa belə göz yaşı tökməsi 
izləyicilərin diqqətindən yayınmadı. Hər bir 
şəhid anasının ağrı- acısını özününkü bilən, 
əsl türk xanımının bu həssaslığı xalqın milli 
mübarizə ruhunu yüksəldən amillərdəndir. 

İndi şanlı, müzəffər ordumuzun gündəlik 
zəfərlərinin ilk müjdəsini Ali Baş Koman-
dandan gözləyirik və əminik ki, tam qələbə 
xəbərini də onun dilindən eşidəcəyik. Bu 
xəbər tezliklə şəhidlərimizin ruhunu şad 
edəcək, məcburi köçkünləri öz yurdlarına 
qaytaracaq. 

Tanrı Ali Baş Komandanımızı, şanlı 
ordumuzu və xalqımızı qorusun! Qarabağ 
Azərbaycandır!

Namiq QƏDİMOĞLU, 
“Xalq qəzeti”

Bu gün Azərbaycan Ordusu Ali Baş 
 Komandan İlham Əliyevin rəhbərliyi altında 
torpaqlarımızı Ermənistanın işğalçı silahlı 
qüvvələrindən əzmlə azad etməkdədir. Hər gün 
yeni bir müjdə ilə qapımızı döyür. İndi yumruq 
kimi birləşən xalqımız ordumuzun əldə etdiyi 
tarixi zəfəri qürurla dəyərləndirir. 

Soydaşlarımız döyüş meydanında qazanılan 
qələbələrimizlə yeni tarix yazan Ali Baş Koman-
dan İlham Əliyevin rəhbərliyi altında torpaq-
larımızın bütövlüyünün bərpa edilməsinin tezliklə başa çatacağını 
söyləyirlər. “Pirsultan” jurnalının və “Sədnik Paşa Pirsultanlı” saytı-
nın təsisçisi və naşiri Sarvan Paşayev bu inamını bölüşərək dedi:


